
Faruk Taslidža

O BOSANSKIM SEGBANIMA
ZA VRIJEME BEČKOG RATA (1683-1699)

Sažetak: U ovom članku govori se o najamničkim odredima – 
segbanima, kao vrlo bitnom segmentu osmanske vojske u XVII stoljeću. 
Ti su odredi popunjavani ljudima iz posebnog društvenog sloja, tzv. 
levendima. U fokusu su segbanski odredi iz Bosanskog ejaleta, odnosno 
njihova uloga za vrijeme Bečkog rata (1683-1699). Sve ukazuje da je 
popisivanje i mobiliziranje levenda u Bosni bila uobičajena praksa 
tokom cijelog spomenutog rata. Sprovođena je u određenim intervalima 
po nalogu Visoke Porte (miri levendi), ali i od strane bosanskih valija 
(kapulu levendi). Bosanski levendi su bili domaći ljudi. Naoružavani 
su vatrenim oružjem, tj. kratkim puškama (mušketama) bosanske 
proizvodnje. U svim značajnijim bitkama osmanske i habsburške vojske 
na ugarskom frontu redovno su učestvovali i segbanski odredi iz Bosne. 
Smatra se da su oni itekako zaslužni za odbranu Beograda i Temišvara, 
strateških gradova koji su na koncu Bečkog rata ostali pod sultanovom 
vlašću. Tokom Bečkog rata bosanski levendi su u sastavu segbanskih 
jedinica sa velikom požrtvovanošću branili i svoj zavičaj, svoja sela i 
gradove. Pogotovo je to došlo do izražaja u najkritičnijoj ratnoj fazi 
za vrijeme valije Topal Husein-paše (1687-1691), kada su prekosavski 
upadi habsburških trupa dopirali u samu unutrašnjost Bosne. Historijski 
izvori ukazuju i na stalnu ratnu angažiranost jednog od predvodnika 
bosanskih levenda - segbanskog buljubaše Sarajlije Fazlullah-age (Fazli-
age), koji je poginuo u bici na rijeci Tisi (kod Sente) 1697. godine.       
Ključne riječi: Bečki rat, Osmanlije, Habsburgovci, Bosna, levendi, 
segbani, mobilizacija, pohodi, Fazli-aga

Već tokom osmansko-habsburškog Dugog rata (1593-1606) izvještaji 
sa ugarskog fronta ukazivali su da sultanova vojska, naoružana samo 
konvencionalnim oružjem (luk, strijela, koplje, štit), teško parira svojim 
tehnološki sve naprednijim protivnicima.1 U nastojanju da odgovori takvim 
izazovima, Visoka Porta proširuje (od ranije započetu) praksu  regrutovanja 
najamnika koji su naoružavani vatrenim oružjem (mušketama).2 Ti plaćenički 
odredi - bajraci  (50 do 100 članova) uglavnom su popunjavani levendima, tj. 
ljudima koji su uslijed opće društvene i ekonomske krize ostajali bez redovnih 
prihoda.3 Levendi su angažirani od strane pokrajinskih namjesnika (kapulu 
levendi), ali i direktno iz prijestolnice (miri levendi). Sredstva za njihovo 
plaćanje namicana su vanrednim porezima. Po povratku iz vojnog pohoda 
levendi su raspuštani, ali su nerijetko odbijali povratak u svoja sela. Mnogi 
od njih bili su spremni staviti se u službu odmetnutih paša ili pristupiti 
raznim banditskim skupinama. Takve pojave, posebno izražene u Anadoliji, 
predstavljale su nagovještaj potpune anarhije.4 Zapravo, levendi su na razne 

1	 Tokom Dugog rata sve se više manifestirala kriza osmanskog timarsko-spahijskog 
sistema. U takvim okolnostima započele su korjenite promjene tradicionalnog ustroja i 
funkcioniranja osmanske vojske. Principi dodjele timarskih posjeda bili su narušeni, a to 
se itekako odražavalo na brojnost i borbenu spremnost osmanske provincijske konjice. 
Efikasnost tih spahija nije bila na očekivanom nivou, pa su oni u vojnim pohodima sve 
češće vršili samo pomoćnu službu. O tome: Jozef Matuz 1992, 111-112. 

2	 Iako je bila u državnom monopolu, proizvodnja vatrenog oružja tokom XVII stoljeća 
bitno se uvećava u privatnom (zanatskom) sektoru. Razlog je protuzakonita, ali sve veća 
potražnja tog oružja od strane seljaka (raje). Povećanje proizvodnje dovelo je i do pada 
cijene vatrenog oružja. Obična mušketa koštala je 3 do 5 zlatnih dukata, što je iznoslo 1/3 
cijene konja. O tome: Halil Inalcik, “Military and Fiscal Transformation in the Ottoman 
Empire, 1600-1700”, Archivum Ottomanicum, Tomus VI, 1980, 293.

3	 Levendi su najčešće dolazili iz reda seljaka (raje). Planirani su za borbe na kopnu (kopneni 
levendi) i na vodi (pomorski levendi). Najam levenda je obavljan tako što su oni upisivani 
u spiskove plaćeničkih vojnih redova, prije svega segbana. U službu su primani najčešće 
na šest mjeseci. Ovi najamnici su, i pored obavljanja vojne službe, i dalje ostajali u statusu 
raje, ali su imali određene poreske olakšice. Levendi nisu imali posebne uniforme, tako 
da je samo zastava simbolizirala njihov vojnički status. Najamničke segbanske jedinice 
organizovane su po principu buljaka kojim su komandovale buljubaše. Mustafa Cezar, 
Osmanli Tarihinde Levendler, Istanbul, 1965, 3-17, 41-169; Срђан Катић, Јеген Осман-
паша, Београд, 2001, 34-35. Za vrijeme spomenutog Dugog rata (1593-1606) na ugarski 
front su sa područja Balkana najviše upućivani bosanski i albanski levendi. Vidi: Gabor 
Agoston, “Ottoman Warfare in Europe 1453-1826”, European Warfare 1453-1815, London, 
1999, 136.            

4	 Formiranjem plaćeničkih odreda brojni seljaci (raja), bezemljaši, skitnice, imali su priliku 
pristupiti vojnoj profesiji. Na taj način sela su u znatnoj mjeri ostajala pusta. Iako su levendi 
(segbani) bitno doprinosili funkcioniranju osmanske vojske, oni su postepeno tokom 

načine iskazivali nezadovoljstvo svojim statusom. Pod svaku cijenu nastojali 
su ga unaprijediti. Otvoreno su isticali zahtjeve za titulama i privilegijama koje 
su uživali jeničeri. Za tako nešto bilo je i osnova, jer su u vojnom pogledu 
funkcije levenda i jeničera bile identične. Ipak, zbog suštinskih razlika njihov 
odnos je obilježen netrpeljivošću i sukobima.5 Takav nezdrav rivalitet pokazao 
se (pogotovo do 1658) vrlo pogubnim za osmanski vojni i državni poredak.  

*
 Angažiranje levenda u Bosanskom ejaletu uobičajena je praksa i za 

vrijeme Bečkog rata (1683-1699).6  Već u sklopu ratnih priprema (krajem 
1682) širom Osmanske države, pored jeničera, spahija i drugih pomoćnih 
snaga, planiran je i angažman plaćeničke vojske. Svakom levendu koji bi 
stupio u segbanske odrede zagarantovana je bila plaća od 80 esadi groša.7 
Takva mobilizacija je ubrzo sprovedena i u Bosanskom ejaletu. U sandžaku 
Bosna unajmljeno je 650, sandžaku Hercegovina 450, sandžaku Zvornik 238 

XVII stoljeća (a i kasnije) postajali ključni faktor decentralizacije sultanove vlasti, odnosno 
glavni oslonac odmetnutih paša i ajana. Osmanski hroničari iz tog doba u svojim djelima 
uglavnom ne prave razliku između pojmova levendi i segbani. M. Cezar, Osmanli Tarihinde 
Levendler, 18-29.         

5	 Ne treba zaboraviti da su levendi poticali iz reda raje, a jeničeri su slovili kao sultanovi 
ljudi (kulovi). Osmanski pisci poput Koči Bega (Koçı Bey, umro 1650) smatrali su da je u 
spomenutom razdoblju suštinski problem Carstva pokušaj raje da se infiltrira u jeničerski 
korpus, a preko njega i u cijelu kapukulu organizaciju, pa čak i carski dvor. Pripadnici 
jeničerskog korpusa, ranije upućivani samo u važnije centre, tokom XVII stoljeća su 
zbog prevencije od pobuna stacionirani u gotovo svim većim gradovima. Redovno su 
bili zaduženi za suzbijanje odmetnutih levenda i očuvanje autoriteta centralne vlasti u 
provincijama. H. Inalcik, “Military and Fiscal Transformation”, 298.

6	 Spomenuti rat započeo je osmanskim pohodom na grad Beč u ljeto 1683. godine. Naredne 
godine, zalaganjem pape Inocenta XI, formiran je čvrst antiosmanski savez (Sveta liga) 
kojem su uz Habsburšku Monarhiju, pristupile Poljska, Mletačka Republika, te nešto 
kasnije i Rusija. Na taj način Osmanlije su bile primorane voditi iscrpljujuće borbe 
na više frontova, a to ih je u konačnici koštalo do tada najvećih ljudskih, materijalnih i 
teritorijalnih gubitaka. O osmanskom pohodu na Beč i Bečkom ratu vidi: Ešref Kovačević, 
Granice Bosanskog pašaluka prema Austriji i Mletačkoj republici po odredbama Karlovačkog 
mira, Sarajevo, 1973; Joseph von Hammer, Historija turskog/osmanskog carstva, Tom 2 i 3, 
prijevod i stručna redakcija Nerkez Smailagić, Zagreb, 1979; Kenneth M. Setton, Venice, 
Austria, and Turks in the Seventeenth Centure, Philadelphia, 1991; John Stoye, The Siege of 
Vienna. The Last Great Trial between Cross & Crescent, London, 2007; Cevat Üstün, Viyana 
Seferi 1683, Ankara, 2010; Kahraman Şakul, II. Viyana Kuşatması:Yedi Başlı Ejderin Fendi, 
İstanbul, 2021. 

7	 Pola od toga iznosa vojnici su dobili odmah, dok je isplata ostatka od 40 groša planirana 
za kasniji period.  Gazi Husrev- begova biblioteka, (GHb), Sarajevo, Maliye defter, Knj. 4, 
8481/365-1, 1093/1682.  



10

i sandžaku Klis 85 vojnika. Svi su opisani kao jaki i izdržljivi mladići. Odmah 
su upućeni u Beograd i stavljeni na raspolaganje glavnoj komandi osmanske 
vojske.8 Kao što je poznato, preambiciozna opsada habsburške prijestolnice 
koju je u ljeto 1683. godine poduzeo veliki vezir Kara Mustafa-paša rezultirala 
je osmanskim porazom i velikim stradanjem sultanove vojske.9 Osnovano 
je zato pretpostaviti da su tom prilikom značajne ljudske gubitke pretrpjeli i 
najamnički segbanski odredi iz Bosne.     

U centru zbivanja bosanski segbani našli su se neposredno nakon što 
su Habsburgovci početkom septembra 1688. godine osvojili Beograd.10 Uslijed 
istovremenog dejstva carske vojske sa sjevera i Bosna je postala zona direktnog 
vojnog sukoba i stradanja. Ipak,  na visini zadatka našao se tada Topal Husein-
paša (1687-1691), po mnogima, jedan od najmarkantnijih bosanskih valija 
cijele osmanske epohe. On je u vrlo kratkom roku uspio mobilisati 50 bajraka 
bosanskih levenda (segbana) koji su smogli snage za uspješnu kontraofanzivu. 
Zapravo, oni su u jesen iste godine spriječili dugo očekivani habsburški prodor 
od Save ka Jadranskom moru. Kako stoji u historijskim izvorima, Topal 
Husein-paša i njegovi levendi su rastjerivanjem neprijatelja iz okoline Sarajeva 
omogućili novi život za Bosnu. Seriju poduhvata pod Topal Husein-pašinim 
vodstvom bosanski levendi (segbani) zaključuju u ljeto naredne, najkritičnije 
ratne godine. Nakon 19 dana opsade, Habsburgovci i prekodrinski hajduci 
predali su im stratešku tvrđavu Zvornik na Drini. O tome je 10. augusta (1689) 
obavješten i bečki car Leopold I.11   

 Jednom od prekretnica Bečkog rata smatra se i vojni pohod koji je sa 
velikim očekivanjem u junu 1691. godine pokrenuo veliki vezir Fazil Mustafa-
paša Ćuprilić (1689-1691).12 Ovaj pokušaj Osmanlija da vrate teritorije 
izgubljene u prvoj fazi Bečkog rata propao je (19. augusta) u poznatoj bici kod 
Slankamena.13 U sudaru sa habsburškim trupama, sultanova vojska je doživjela  

8	 GHb, Maliye defter, Knj. 4, Isti dokument.  
9	 J. Hammer, Historija, 2, 550-551.
10	 Nekoliko dana po padu Beograda, osmanska vojska je napustila Brčko i Šabac. Uspjeh tog 

habsburškog pohoda krunisan je sredinom oktobra osvajanjem Zvornika na Drini.  С. 
Катић,  Јеген Осман-паша, 162.

11	 Faruk Taslidža, “Uloga Topal Husein-paše u Bečkom ratu”, Prilozi za orijentalnu filologiju, 
Vol. 66, Sarajevo, 2017, 247-248, 251. 

12	 Neposredno iza toga umro je teško bolesni sultan Sulejman II (1687-1691). Na prijestolje 
je došao njegov mlađi brat sultan Ahmed II (1691-1695) koji je Mustafa-pašu Ćuprilića 
opravdano zadržao na poziciji velikog vezira. Faruk Taslidža, Bosanski ejalet u doba Bečkog 
rata (1683-1699), Mostar, 2017, 113. 

13	 Slankamen, danas selo u istočnom Srijemu, u Vojvodini (Republika Srbija).

poraz, a tom prilikom poginuo je i spomenuti veliki vezir.14 Tadašnjem 
bosanskom valiji Bujuk Džafer-paši (1691) pred sami Ćuprilićev pohod bilo 
je naređeno da kao pomoć za sveti rat u Beograd pošalje 1000 vještih pješaka-
strijelaca (levenda). Oni su se trebali pridružiti glavnoj osmanskoj vojsci na 
rijeci Savi, a onda zajednički nastupati prema carevcima.15 Međutim, tom 
prilikom bosanski levendi (segbani) se nisu proslavili. Naime, historijski izvori 
ukazuju na njihov masovni bijeg sa ugarskog fronta. Valiji Bujuk Džafer-paši 
je kasnije naloženo da se spomenuti dezerteri pronađu i primjereno kazne.16 
Upitno je da li je ta naredba uopće sprovedena u djelo.   

*
Nakon bezuspješnog diplomatskog pokušaja zaustavljanja rata, ponovo 

su tokom ljeta 1693. godine započela borbena dejstva na ugarskom frontu. 
Vrhovni komandant carske vojske princ Charles de Croy poduzeo je opsadu 
Beograda. Strateški bitan grad na ušću Save u Dunav odlučno je u svojstvu 
muhafiza branio bivši bosanski valija Bujuk Džafer-paša.17 Sve dileme oko 
ishoda te bitke riješene su brzom intervencijom velikog vezira Bozoklu 
Mustafa-paše (1693-1694) kojom je osujećen habsburški osvajački plan.18 U 
tim dešavanjima sudjelovao je i segbanski buljubaša Fazlullah-aga (Fazli-aga) 
sa 2.000 miri levenda prikupljenih (krajem marta) u Bosni. Isto vrijedi i za 
dodatne vojne snage koje je naknadno kao podršku velikom veziru uputio 
bosanski valija Korča Mehmed-paša (1691-1697).19 Na kraju, Habsburgovci su 
(11. septembra) prinuđeni na potpuno povlačenje. Te su sretne vijesti dostojno 
proslavljene širom Bosanskog ejaleta.20 

14	 J. Hammer, Historija, 3, 52. 
15	 GHb, Muhimme defter, Knj. 19, 43, 124/I, 678/ 1, 1102/1691.  
16	 Od 1.000 levenda iz Bosne upisanih za vojni pohod, čak 493 su pobjegla sa dužnosti.  Isto,  

49, 124/I, 681/3,  1103/1692.
17	 Nakon što su ga Habsburgovci osvojili u septembru 1688. godine, Beograd je pod osmansku 

vlast vraćen početkom oktobra 1690. godinem na koncu uspješnog vojnog pohoda velikog 
vezira Mustafa-paše Ćuprilića. O tom pohodu: Татјана Катић, Турско освајанје Србије 
1690. године, Београд, 2012, 47-48. Bujuk Džafer-paša je koncem 1691. godine smijenjen 
sa položaja bosanskog valije. Ubrzo je imenovan za beogradskog muhafiza. Salih Sidki 
Hadžihuseinović Muvekkit, Povijest Bosne, 1, Sarajevo, 1999, 417; Радмила Тричковић, 
„Списак мухафиза Београда од 1690. до 1789. године“, Историјски часопис, Књ. 
XVIII, Београд, 1971, 304.

18	 J. Hammer,  Historija, 3, 55.
19	 Ćiro Truhelka, „Pabirci iz jednog jajačkog sidžila“ , Glasnik Zemaljskog muzeja, XXX, 

Sarajevo, 1918, 162.
20	 Ć. Truhelka, „Pabirci“, 163. 

Nakon deblokade, pristupilo se dodatnom fortifikacijskom ojačavanju 
Beograda. Bio je to ozbiljan projekt realiziran u više faza. U aprilu 1694. godine 
iz Istanbula je izdat nalog da se u Bosanskom ejaletu izvrši prikupljanje vojske 
(levenda) koja će biti upućena u beogradsku tvrđavu kao stalna posada. Za 
njihovog starješinu imenovan je već spomenuti segbanski buljubaša Bošnjak 
Fazli-aga. Kako se navodi, izvršavanje tog zadatka moralo je započeti prije 
Jurjeva (mjeseca maja).21 U narednom ratnom periodu bosanski levendi su 
predano služili u odbrani Beograda, kao i brojnim vojnim operacijama na širem 
sektoru ugarskoga fronta. Pored ostalog, specijalizirali su se za otkrivanje i 
hvatanje hajduka koji su svake godine (s proljeća) upadali preko Save i Dunava, 
te vodili svoj “hajdučki rat” po Bosni i Rumeliji.22 

*
 U junu mjesecu 1695. godine ratoborni osmanski sultan Mustafa II 

(1695-1703) započeo je veliki vojni pohod. Prema ustaljenoj praksi, prethodila 
mu je temeljita priprema u kojoj su prednjačili namjesnici brojnih ejaleta sa 
kompletnom pratnjom. Mobilizacijom su bili obuhvaćeni zaimi i spahije, kao 
i dio tvrđavskih posadnika.23 I ovoga puta neizostavni su bili i miri levendi. 
Ukupno ih je u Anadoliji i Rumeliji popisano 9.220 (konjanika i pješaka), od 
kojih čak 3.260 u Bosanskom ejaletu.24 Potvrđuje to i izvještaj koji je pred sami 
pohod stigao na Visoku Portu. U njemu se navodi da segbanski buljukbaša 
Fazli-aga (Fazlullah-aga) sa više od 3.000  naoružanih strijelaca (levenda) iz 
Bosne kreće prema Beogradu. Borbeni elan tada je očito bio vraćen, jer je 
mobilizacija, kako je zapisao sarajevski kadija (mulla),  provedena bez ikakvih 
problema i na opće zadovoljstvo.25 Združena osmanska vojska predvođena 
sultanom Mustafom II i velikim vezirom Elmas Mehmed-pašom (1695-1697) 
u augustu je prešla Dunav i započela borbene aktivnosti. Pri osvajanju tvrđave 
Titel (16. septembra) istakli su se upravo bosanski levendi i njihov neumorni 

21	 Ć. Truhelka, „Pabirci“, 164. 
22	 Npr., u augustu 1695. godine više hajdučkih skupina upalo je u zamke Fazli-aginih levenda 

na Savi. Na osnovu toga su u Beogradu (na Vračaru) zaslužni bosanski pješaci obilato 
darovani od samog osmanskog sultana Mustafe II. Радмила Тричковић, Београдски 
пашалук 1687-1739, Београд, 2013, 140.

23	 Başbakanlık Osmanlı Arşıvi (BOA), Mühimme Defterleri, 105, 65, br. 294.
24	 BOA, Maliyeden Müdevver Defterleri (MAD), 10143, s. 12.
25	 GHb, Sarajevski sidžil, Knj. 2, 71, 121, 34/2, 1106/1695. Bosanske i albanske snage prve 

su stigle u Beograd. Dok se čekao dolazak sultana i njegove pratnje, bosanski levendi su 
predvođeni buljubašom Fazli-agom izvršili transport (kolima i devama) važne opskrbe iz 
beogradskog skladišta do temišvarske tvrđave. F. Taslidža, Bosanski ejalet, 136.   

vođa Fazli-aga (Fazlullah-aga).26 Ključni događaj na ugarskom frontu tog ljeta 
bila je osmanska vojna pobjeda (21. septembra) nad Habsburgovcima u bici 
kod Lugoša. 27 Ostvarena je uz doprinos krimskih Tatara, ali i svih vojnih, 
pogotovo segbanskih odreda iz Bosne. Tako je sultanov pohod iz 1695. godine 
uspješno okončan dolaskom jeseni.28     

 I naredno  ljeto (1696) sultan Mustafa II je pokrenuo brojnu osmansku  
vojsku i preko Sofije stigao do Beograda.29 Mobilizacija je provedena po istom 
principu kao prethodne godine. Ponovo je više levenda za segbanske odrede 
popisano u Rumeliji nego Anadoliji. Sveukupno je unajmljeno 8.820 pješaka 
i konjanika, a od toga broja iz Bosne je dolazilo 2.160 vojnika (levenda).30 
Historijski izvori govore da je segbanskom buljubaši Fazli-agi (Fazlullah-agi) 
pred vojni pohod naređeno popisivanje i pokretanje više od 2.000 izdržljivih 
miri  levanda (pješaka), koji su morali biti naoružani posebnim kratkim 
puškama (çifte tabancalı).31 Prva destinacija Fazli-age i njegovih Bošnjaka bio 
je Beograd, a potom Temišvar, gdje su bosanski odredi stavljeni pod komandu 
rumelijskog valije vezira Sulejman-paše.32 Na vijest o pristizanju sultanove 
vojske, Habsburgovci su odmah započeli povlačenje ispod Temišvara, 
tako da su osmanski branitelje tog grada mogli odahnuti. Boreći se hrabro 
u vrijeme prethodne habsburške opsade, život je u Temišvaru izgubilo 
160 osmanskih vojnika iz Bosne.33 Do glavnog okršaja na ugarskom frontu 
tog ljeta došlo je 26. augusta kod sela Čeneja na lijevoj obali rijeke Begej.34 

26	 BOA, MAD, 9880, s.16.
27	 Grad Lugoš (Lugož) danas se nalazi u zapadnom dijelu Rumunije. 
28	 J. Hammer,  Historija, 3, 64;  Глигор  Станојевић, Србија у време Бечког рата 1683-1699, 

Београд, 1976,   211-213.
29	 Sultanova vojska je preko Pirota, Niša, Paraćina, Smedereva 31. jula stigla u Beograd gdje je 

2. 8. održana velika smotra. U ratnim operacijama koje su uslijedile učestvovalo je oko 80.000 
osmanskih vojnika. Vidi: Иван Божић, „Француски дневник о походу Мустафе II 1696 
године“, Грађа, САН, Књига, XII,  Историски институт, Књига 9, Београд, 1956, 179, 191.

30	 Isti broj levenda kao u Bosni je za ovaj pohod popisan i na albanskim teritorijama 
(Arnavutluk). BOA, MAD, 10143, s. 12. 

31	 Dvije hiljade takvih pušaka bosanske buljubaše, i pored velikog truda, nisu mogle 
obezbijediti. To su opravdali činjenicom da u Bosni nije bilo dovoljno majstora koji bi 
izradom pušaka mogli podmiriti toliki broj levenda.  GHb, Sarajevski sidžil, Knj. 2, 94, 121, 
44/2, 1107/1696. 

32	 GHb, Muhimme defter, Knj. 5, 285, 49, 446/3, 1107/1695.  
33	 BOA, İbnülemin –Askeriye, (İE, AS), 4088.
34	 U ovoj bici Habsburgovci su imali 3.500, a Osmanlije 400-500 mrtvih. I pored toga, 

Sultanovo vijeće je odustalo od daljih vojnih operacija, zadovoljivši se postignutim 
rezultatom. Vidi: И. Божић, „Француски дневник“, 202.   

Nakon ostvarene pobjede, sultan je ojačao posadu Temišvara koja je ponovo 
stavljena pod komandu bivšeg bosanskog valije Bujuk Džafer-paše. Istodobno, 
muhafiz Beograda postao je Amdža-zade Husein-paša iz porodice Ćuprilić. 
Navedeni uspjesi sultanu Mustafi II bili su dovoljni za pobjedonosni povratak 
u Jedrene krajem oktobra iste godine.35 Interesantno je da se za spomenuti 
osmanski pohod iz 1696. godine levendi nisu popisivali u južnim dijelovima 
Bosanskog ejaleta. Razlog tome bila je stalna opasnost koja je tom području 
prijetila iz mletačkog primorja. Visoka Porta je stoga konkretnim potezima 
nastojala olakšati položaj svojih podanika u Hercegovini. U tom smislu bila 
je i naredba upućena hercegovačkom mutesarifu Redžep-paši Nevesinjcu 
kojom se u kadilucima Mostar, Blagaj, Nevesinje, Stolac i Konjic (Belgraddžik), 
u postojećim okolnostima, zabranjuje popisivanje levenda i formiranje 
segbanskih odreda za odlazak na ugarsko ratište. Ehalija tih kadiluka, kako 
stoji u fermanu, sama čuva svoje kadiluke i nipošto se ne smije dozvoliti da 
bude savladana (od neprijatelja).36 Takva ratna koncepcija centralne vlasti 
iz Istanbula pokazala se više nego ispravnom, jer su napadi dalmatinskih 
providura na spomenute hercegovačke gradove bili kontinuirana praksa sve 
do samog završetka Bečkog rata.      

*   
Višegodišnja ratna dešavanja dovela su do potpune iscrpljenosti 

Bosanskog ejaleta i njegovih stanovnika. Naravno, najviše je trpilo bosansko 
krajište, gdje su Habsburgovci duže vrijeme vrebali povoljnu priliku za 
osvajanje Bihaća. Konačno, u junu mjesecu 1697. godine karlovački general 
Franz Karl Auersperg (1660-1713) i hrvatski ban Adam Batthyanyi (1693-
1703) kreću u napad na taj grad - kapiju Bosanskog ejaleta.37 Nastupila je 
višesedmična i neizvjesna bitka u kojoj su se našli i bosanski segbani. Naime, 
pažljivo prateći pogranične prilike, bosanski valija Mehmed-paša Korča 
(1691-1697) pravovremeno je (pred sami napad) u Bihać uputio svog ćehaju 

35	 Za Osmanlije ratna 1696. godina nije bila u potpunosti uspješna, jer su tokom ljeta u borbi 
sa Rusima izgubili strateški važan Azov na Krimu. Vidi: J. Hammer, Historija, 3, 66. 

36	 Faruk Taslidža, „Uloga Redžep-paše Nevesinjca u Bečkom ratu (1683-1699)“, Prilozi, broj 
44, Sarajevo, 2015, 28.

37	 Opsada Bihaća započela je 9. juna 1697. godine. U njoj je učestvovalo 13.000 habsburških 
vojnika podržanih sa 32 topa. Osim snaga iz karlovačke i primorske krajine, general 
Auersperg je u pomoć dobio i šest carskih regimenti. Prema generalovoj (pogrešnoj) 
procjeni, Bihać je branilo samo nekoliko stotina osmanskih boraca. Radoslav Lopašić, 
Bihać i Bihaćka krajina, Zagreb, 1890,124.

Sari Ahmed-agu i dodatnih 3.000 vojnika. Od tog broja, polovina su bili 
segbani mobilizirani u raznim dijelovima Ejaleta.38 I oni su doprinijeli odbrani 
Bihaća, odnosno potpunom slomu njegove opsade.39 Ozbiljno pristupajući 
zaustavljanju tadašnje habsburške ofanzive na širem bosanskom krajištu, 
Visoka Porta je aktivirala i dodatni dio svoje vojske.40 U njenom sastavu, pored 
ostalih, bilo je i 1.500 albanskih segbana, ali i buljubaša Fazli-aga (Fazlullah-
aga) sa svim bosanskim segbanima (levendima) do tada raspoređenim u 
Beogradu. Uz njihovu pomoć spriječen je dublji prodor habsburških snaga 
na teritoriju Bosanskog ejaleta.41 Na koncu, Visoka Porta je branitelje Bihaća 
dostojno nagradila. Među 35 najzaslužnijih oficira koji su odlikovani svečanim 
carskim odorama nalazio se i bosanski segbanski buljubaša.42 Generalno, 
Bošnjaci su tokom Bečkog rata dokazali da je njihov ejalet najčvršće osmansko 
uporište na Balkanu. Zato ne treba da čudi da je sultan Mustafa II vojnike iz 
Bosne javno ubrajao među najbolje askere svoga Carstva.43     

38	 Uz to, grad je snabdjeven dodatnim oružjem i opremom, te značajnom količinom hrane. S. 
S. Hadžihuseinović Muvekkit, 424; F. Taslidža, Bosanski ejalet, 147.  

39	 Uvjerene u uspjeh, nakon nekoliko topovskih napada habsburške snage su 24. juna poduzele 
opći juriš na grad, ali je on odbijen uz velike gubitke napadača. Četiri dana nakon toga 
branitelji Bihaća pod komandom   ćehaje Sari Ahmed-age izveli su iznenadni kontranapad 
kojim je carska i banska vojska bila potpuno razbijena. To je razočaranog i oboljelog bana A. 
Batthyanya (Baćana) primoralo da napusti bojište, a za njim se poveo i varaždinski general. 
Na vijest da je bosanski valija (Mehmed-paša Korča) sa 6.000 osmanskih vojnika stigao do 
Kamengrada, Habsburgovci su 3. jula prekinuli opsadu Bihaća i započeli sa povlačenjem. 
Vidi: R. Lopašić, Bihać, 127, 128; F. Taslidža, Bosanski ejalet, 147.

40	 U cilju lakšeg osvajanja Bihaća, Habsburgovci su prethodno izvršili forsiranje rijeke Save 
kod Broda, gdje su za vojne potrebe konstruisali dva improvizovana mosta. Njihova namjera 
bila je da tokom napada na Bihać izvrše dublji prodor u Bosnu prema Doboju, Tešnju i 
Banja Luci. U više osmanskih dokumenata kaže se da je taj prodor preko Save izvršio osječki 
general sa njemačkim vojnicima i hajducima.  Npr. GHb, Muhimme defter, Knj. 5, 308, 49, 
468/1, 1108/1697. Poznato je da su za tu akciju bili zaduženi grof Starhemberg iz Osijeka 
i pukovnik Johann Ferdinad Kyba iz Broda. Ferdo Šišić, “Austro-tursko ratovanje godine 
1697.”, Nada, broj 19, Sarajevo, 1897, 375. 

41	 Angažirani su tada mutesarifi Hercegovine, Valone, Janine, Prizrena i Dukađina, kao i sva 
konjica iz pratnje rumelijskog beglerbega Džafer-paše.  Uz to, naknadno su u Bosnu upućeni 
bivši bosanski hasećija Osman-aga sa 1.000 jeničera i tri ode serdengečdija, 1.000 askera 
prethodno predviđenih za Temišvar, 800 bosanskih vojnika (segbana) koji su se zatekli u 
Nišu i dr. GHb, Muhimme defter, Knj. 5, 316, 49, 471/2, 1108/1697; Isto, Muhimme defter, 
Knj. 5,  318, 49, 472/3, 1108/1697. 

42	 Tom prilikom nagrađen je bosanski valija Mehmed-paša Korča, njegov ćehaja Sari Ahmed-
aga, bosanski alajbeg Hasan, bihaćki mutesarif Mustafa-beg Badnjević, bihaćki kapetan i 
bihaćki dizdari, brojne age i dr.  Faruk Taslidža, “Uloga Korča Mehmed-paše u Bečkom ratu 
(1683-1699)”, Istraživanja, br. 14, Mostar, 2019, 22-23.  

43	 GHb, Muhimme defter, Knj. 5, 321, 49, 474/2, 1109/1697. 

Sultan Mustafa II je odlučio i ljeto 1697. godine provesti na ugarskom 
frontu.44 Nakon dva uspješna, njegov treći vojni pohod pokazao se fatalnim. 
Naime, pri prelazu rijeke Tise (kod Sente) osmanska vojska je poražena 
iznenadnim napadom habsburških snaga (11. septembra) pod komandom 
generala Eugena Savojskog. Osmanlije su u toj  posljednoj velikoj bici XVII 
stoljeća imali ogromne ljudske i materijalne gubitke.45 Pored velikog vezira 
(Elmas Mehmed-paše), temišvarskog muhafiza Bujuk Džafer-paše, pet vezira, 
brojnih paša, mirialaja i jeničera, u velikoj su mjeri tada stradali i segbanski 
odredi. Poginula su čak šestorica segbanskih aga. Među njima je bio i istaknuti 
osmanski ratnik, višegodišnji predvodnik bosanskih segbana Sarajlija 
Fazlullah-aga  (Fazli-aga).46 Habsburškim trijumfom na rijeci Tisi definitivno 
je riješeno i pitanje konačnog pobjednika Velikog bečkog rata.  

Zaključak 
Opća poljuljanost osmanskog timarskog sistema tokom XVII stoljeća 

nije dovela u pitanje funkcioniranje spahijske konjice u Bosni. I pored toga, 
Osmanlije su imale potrebu da i u tom ejaletu povremeno mobiliziraju dodatne 
plaćeničke segbanske odrede. Naročito je to došlo do izražaja tokom Bečkog 
rata (1683-1699). Popisivanje levenda za odlazak na front sprovođeno je po 
nalogu Visoke Porte, ali i pokrajinskih namjesnika.  

Bosanski levendi koji su popunjavali najamničke segbanske odrede 
bili su domaći ljudi (Bošnjaci). Naoružavani su vatrenim oružjem (kratkim 
puškama) iz domaće proizvodnje. Tokom Bečkog rata istakli su se u brojnim 
ofanzivnim i defanzivnim dejstvima na ugarskom frontu. Pored ostalog, 

44	 Početkom jula sultan je stigao do Sofije gdje je dobio sretnu vijest da je razbijena habsburška 
opsada Bihaća. J. Hammer, Historija, 3, 68. 

45	 Smatra se da je do osmanskog poraza došlo zbog toga što je sultan ignorisao ratnu 
strategiju koju je prethodno predlagao beogradski muhafiz, iskusni Amdžazade Husein-
paša Ćuprilić. O bici kraj Tise detaljnije: Г. Станојевић, Србија, 219-220; E.  Kovačević, 
Granice Bosanskog pašaluka, 59

46	 Zejnil Fajić, „Fragmenti iz kronike hadži Husejn-efendije Muzaferije“, Anali Gazi Husrev-
begove biblioteke, Knjiga IV, Sarajevo, 1976, 37- 38; Nenad  Filipović, „Bošnjaci u bici kod 
Sente 1697. godine – viđenje pjesnika Fidai- bega“, Prilozi za orijentalnu filologiju, 40/1990, 
Sarajevo, 1991, 330-331. Fazli-aga je imao sina Omer-agu koji je nastavio očevim stopama. 
Naime, Omer-aga je u svojstvu kapidžibaše predvodio 2.160 miri levenda koji su pred 
kraj rata pomagali ofanzivna dejstva tadašnjeg bosanskog valije Daltaban Mustafa-paše. F. 
Taslidža, Bosanski ejalet, 165. 



17

aktivno su sudjelovali u odbrani Beograda, Temišvara i drugih tvrđava, daleko 
od svog zavičaja. Bosanski segbani su (uz bosanske spahije i posade bosanskih 
gradova) odigrali ključnu ulogu i pri suzbijanju habsburških vojnih prodora 
na tlo Bosanskog ejaleta. Bitno je istaći da se to dešavalo u najkritičnijoj fazi 
rata, kada su se  razvojem situacije na ugarskom frontu, branitelji osmanske 
Bosne našli u potpunom neprijateljskom okruženju.     

Historijski izvori XVII stoljeća ne bilježe ozbiljnije pritužbe na račun 
bosanskih segbana. Na osnovu ostvarenih rezultata oni su u više navrata 
nagrađivani, čak i od samoga sultana. Posebnu pažnju zavrjeđuje njihov ratni 
komandant – buljubaša Fazli-aga (Fazlullah-aga), koji se istakao pri samoj 
mobilizaciji bosanskih levenda, ali i u neposrednim vojnim operacijama. 
Na kraju, može se reći da bi za Osmansku državu ukupne posljedice Bečkog 
rata  bez doprinosa segbanskih vojnih odreda iz Bosne sigurno bile daleko 
pogubnije.    

ABOUT THE BOSNIAN SEGBANS DURING THE VIENNA 
WAR (1683-1699)

SUMMARY
This article is about mercenary detachments - segbans, as a very 

important segment of the Ottoman army in the 17th century. These 
detachments were filled with people from a special social class, the so-called 
lavenders. The focus is on the Segban detachments from the Bosnian ejalet 
and their role during the Vienna War (1683-1699). Everything indicates that 
listing and mobilizing lavender was a common practice in Bosnia during 
the entire mentioned war. It was conducted at certain intervals by order of 
the High Porte (miri levendi), but also by the Bosnian Vali (kapulu levendi). 
Bosnian levendi were local people, and they were armed with firearms, i.e. 
Bosnian short rifles (muskets). In all significant battles of the Ottoman and 
Habsburg armies on the Hungarian front, Segban detachments from Bosnia 
also participated regularly. It is considered that they are very responsible for 
the defense of Belgrade and Timisoara, strategic cities that remained under 
the sultan goverment at the end of the Vienna War.  During the Vienna War, 
the Bosnian Levendi were part of the Segban Levendi Unit. With great self-

sacrifice they defended their homeland, their villages and cities.  This was 
especially evident in the most critical phase of the war during the reign of 
Topal Husein Pasha (1687-1691), when the Habsburg troops from the Trans-
Savia region reached the very interior of Bosnia. Historically sources also point 
to the constant war engagement of one of the leaders of Bosnian lavender - the 
buljubasa of Segban, Sarajlija Fazlullah-age (Fazliage), who died in the battle 
on the Tisza river (near Senta) in 1697.

Keywords: War of Vienna, Ottomans, Habsburgs, Bosnia, Levendi, 
segbani, mobilization, campaigns, Fazli-aga

Izvori i literatura

Izvori
Neobjavljeni izvori:
- Başbakanlık Osmanlı Arşıvi 
   - Mühimme Defterleri 
   - Maliyeden Müdevver Defterleri 
   -İbnülemin –Askeriye.
- Gazi Husrev-begova biblioteka, Sarajevo 
   - Maliye defter, Knj. 4 
   - Muhimme defter, Knj. 5 
   - Muhimme defter, Knj. 19 
   - Sarajevski sidžil, Knj. 2 (preveo Abdulah Polimac)

Objavljeni izvori:
Божић, Иван, „Француски дневник о походу Мустафе II 1696 године“, Грађа, 

САН, Књига, XII,  Историски институт, Књига 9, Београд, 1956.
Fajić, Zejnil, „Fragmenti iz kronike hadži Husejn-efendije Muzaferije“, Anali Gazi 

Hurev-begove biblioteke, Knjiga IV, Sarajevo, 1976.
Filipović, Nenad  , „Bošnjaci u bici kod Sente 1697. godine – viđenje pjesnika Fidai- 

bega“, Prilozi za orijentalnu filologiju, 40/1990, Sarajevo, 1991. 

Literatura
Knjige:
Cezar, Mustafa, Osmanli Tarihinde Levendler, Istanbul, 1965.
Hadžihuseinović Muvekkit, Salih Sidki, Povijest Bosne, 1, Sarajevo, 1999.



19

Joseph von Hammer, Historija turskog/osmanskog carstva, Tom 2 i 3, prijevod i stručna 
redakcija Nerkez Smailagić, Zagreb, 1979.

Катић, Срђан, Јеген Осман-паша, Београд, 2001.
Катић, Татјана, Турско освајанје Србије 1690. године, Београд, 2012.
Kovačević, Ešref, Granice Bosanskog pašaluka prema Austriji i Mletačkoj republici po 

odredbama Karlovačkog mira, Sarajevo, 1973.
Lopašić, Radoslav, Bihać i Bihaćka krajina, Zagreb, 1890.
Matuz, Jozef, Osmansko carstvo, Zagreb, 1992.
Setton, Kenneth M., Venice, Austria, and Turks in the Seventeenth Centure, Philadelphia, 

1991.
Станојевић, Глигор  , Србија у време Бечког рата 1683-1699, Београд, 1976.
Stoye, John, The Siege of Vienna. The Last Great Trial between Cross & Crescent, 

London, 2007.
Şakul, Kahraman, II. Viyana Kuşatması:Yedi Başlı Ejderin Fendi, İstanbul, 2021.
Taslidža, Faruk, Bosanski ejalet u doba Bečkog rata (1683-1699), Mostar, 2017.
Тричковић, Радмила, Београдски пашалук 1687-1739, Београд, 2013.
Üstün, Cevat, Viyana Seferi 1683, Ankara, 2010.

Članci: 
Inalcik, Halil, “Military and Fiscal Transformation in the Ottoman Empire, 1600-

1700”, Archivum Ottomanicum, Tomus VI, 1980.
Šišić, Ferdo, “Austro-tursko ratovanje godine 1697.”, Nada, broj 19, Sarajevo, 1897.
Taslidža, Faruk, „Uloga Redžep-paše Nevesinjca u Bečkom ratu (1683-1699)“, Prilozi, 

broj 44, Sarajevo, 2015.
Taslidža, Faruk, “Uloga Topal Husein-paše u Bečkom ratu”, Prilozi za orijentalnu 

filologiju, Vol. 66, Sarajevo, 2017.
Taslidža, Faruk, “Uloga Korča Mehmed-paše u Bečkom ratu (1683-1699)”, Istraživanja, 

br. 14, Mostar, 2019.
Тричковић, Радмила, „Списак мухафиза Београда од 1690. до 1789. године“, 

Историјски часопис, Књ. XVIII, Београд, 1971.
Truhelka, Ćiro, „Pabirci iz jednog jajačkog sidžila“ , Glasnik Zemaljskog muzeja, XXX, 

Sarajevo, 1918.



20


